
           Qlobal nizam böhranı: əsas səbəblər 

- Müasir beynəlxalq sistem İkinci Dünya Müharibəsindən sonra 

formalaşmış liberal dünya nizamının dərin və çoxşaxəli böhranı 

mərhələsinə daxil olmuşdur və bu böhran qlobal siyasətin əsas 

hərəkətverici amilinə çevrilməkdədir; 

- Qaydalara əsaslanan beynəlxalq düzənin zəifləməsi beynəlxalq hüququn 

nüfuzdan düşməsi, çoxtərəfli institutların səmərəsizləşməsi və universal 

dəyərlərə inamın azalması ilə müşayiət olunur; 

- Böyük dövlətlərin milli maraqları ön plana çıxaran güc siyasətinə qayıdışı 

və geosiyasi rəqabətin kəskinləşməsi qlobal sabitliyi ciddi şəkildə sarsıdır 

və münaqişə risklərini artırır; 

- Dünya sisteminin birqütblü düzəndən çoxqütblü düzənə keçid 

mərhələsində olması normativ boşluq, qeyri-müəyyənlik və qarşıdurmalar 

yaradaraq qlobal nizam böhranını struktur xarakterli bir prosesə çevirir. 

Son illərdə beynəlxalq sistemin təməlini təşkil edən liberal dünya nizamı ciddi 

sarsıntılarla üz-üzədir. İkinci Dünya müharibəsindən sonra formalaşmış, beynəlxalq 

hüquq, normalar və dəyərlərə əsaslanan bu nizam uzun müddət qlobal sabitliyin 

təminində müəyyən rol oynasa da, artıq öz dayanıqlılığını itirməkdədir1. İndi, belə 

demək mümkündürsə qlobal siyasətdə böhranlı bir keçid dövrü yaşanır: Beynəlxalq 

hüququn aliliyi şübhə altına düşüb, universal dəyərlər və çoxtərəfli əməkdaşlıq 

prinsipləri arxa plana keçir. Bir çox təhlilçilər mövcud durumu qaydalara əsaslanan 

dünya düzəninin çökməsi kimi dəyərləndirirlər.  

İkinci Dünya müharibəsindən sonra ABŞ və müttəfiqlərinin liderliyi ilə qurulan 

liberal beynəlxalq nizam iqtisadi açıqlıq, mütəşəkkil çoxtərəflilik, təhlükəsizlik 

əməkdaşlığı və demokratik dəyərlər üzərində qurulmuşdu. Bu nizam çərçivəsində 

BMT Nizamnaməsi kimi beynəlxalq hüquq sənədləri dövlətlərin suverenliyinin 

toxunulmazlığını və münaqişələrin sülh yolu ilə həllini təmin etməyə çalışırdı. Lakin 

son zamanlar liberal dünya nizamı misli görünməmiş bir çağırışla üzləşib. Qaydalara 

əsaslanan beynəlxalq düzən getdikcə nüfuzunu itirir və hətta tamamilə iflasa uğrama 

 

1. G. John Ikenberry, “The end of liberal international order?”, International Affairs, vol - 94, 
№1, 2018. 

astanasındadır 2 . Bunun bariz əlamətlərindən biri, böyük dövlətlərin beynəlxalq 

hüquq normalarını açıq şəkildə pozmasıdır. Məsələn, BMT Nizamnaməsinin güc 

tətbiqini qadağan edən prinsipinə baxmayaraq, suveren bir dövlətin  ərazisinə qarşı 

hərbi güc tətbiq edilməsi beynəlxalq hüququn ciddi pozuntusudur. Bir sıra nüfuzlu 

beyin mərkəzləri Rusiya–Ukrayna müharibəsinin başlanmasını məhz belə 

pozuntularla müşayiət olunan liberal dünya nizamının çökmə əlaməti kimi 

dəyərləndirirlər. 

Liberal nizam təkcə xarici aktorların təzyiqi ilə deyil, həm də daxili amillərlə 

zəifləyib. Qərb dünyasının daxilində demokratik geriləmə meyilləri müşahidə olunur. 

Məsələn, son illərdə bir sıra Qərb dövlətlərində keçirilən seçkilərdə liberal beynəlxalq 

nizama qarşı çıxan liderlərin seçilməsi Qərbin özünün dünya liderliyinə şübhə yaratdı. 

Bəzi Qərb ölkələrində hakimiyyətə gələn ultra sağ və sol qüvvələr beynəlxalq ticarət 

razılaşmalarına, müttəfiqlik öhdəliklərinə, beynəlxalq hüquq və çoxtərəfli 

müqavilələrə skeptik yanaşdıqlarını konkret addımlarla nümayiş etdirdilər. Eyni 

zamanda, Britaniyanın Avropa İttifaqından çıxmaq qərarı (Brexit) və Avropada bir sıra 

siyasi-iqtisadi çətinliklər də liberal inteqrasiya layihəsinə sarsıdıcı zərbə vurdu - 

müharibədən sonrakı dövrdə Avropada qurulmuş birlik modelinin davamına şübhələr 

yaratdı. Nəticədə, liberal nizamın ideoloji əsasları - insan haqlarının univerallığı, 

demokratik dəyərlərin üstünlüyü, azad ticarət və çoxtərəfli diplomatiya - həm 

Qərbdə, həm də qlobal miqyasda etimad böhranına məruz qalıb. Bu da qlobal düzənə 

dair legitimlik böhranı yaradıb. Vaxtilə dünyaya nizam vermiş beynəlxalq institutlar 

(BMT, ATƏT, ÜTT və s.) bu gün eyni təsir gücünə malik deyil. Böyük güclər öz 

maraqlarını təmin etmək naminə beynəlxalq hüququ və institutları sıradan çıxarır, 

nəticədə liberal qaydalara əsaslanan nizamın təməli sarsılır3. Məsələn, ABŞ-ın son 

dövrlərdə bəzi beynəlxalq sazişlərdən (Paris İqlim Sazişi, İran Nüvə Razılaşması və s.) 

imtina etməsi, Ümumdünya Ticarət Təşkilatının qaydalarını pozan ticarət 

müharibələri aparması liberal iqtisadi nizamı sınağa çəkdi. Və yaxud, Rusiya 

Federasiyasının BMT Təhlükəsizlik Şurasındakı vetosuna arxalanaraq qonşu dövlətin 

ərazisini anneksiya etməsi kimi addımlar liberal prinsip və normaların kobud şəkildə 

kənara atıldığını göstərir. Bütövlükdə, liberal dünya nizamının sarsılması qlobal 

 

2.  https://aircenter.az/uploads/l7dvyga0Y8x2.pdf  
3.  https://blogs.lse.ac.uk/usappblog/2025/09/24/the-us-led-world-order-is-breaking-heres-

what-history-tells-us-may-come-next/  

https://aircenter.az/uploads/l7dvyga0Y8x2.pdf
https://blogs.lse.ac.uk/usappblog/2025/09/24/the-us-led-world-order-is-breaking-heres-what-history-tells-us-may-come-next/
https://blogs.lse.ac.uk/usappblog/2025/09/24/the-us-led-world-order-is-breaking-heres-what-history-tells-us-may-come-next/

böhranın həm nəticəsi, həm də səbəbi qismində çıxış edir: nizam zəiflədikcə böhran 

dərinləşir, böhran dərinləşdikcə nizam daha da aşınır. 

Liberal nizamın süqutu fonunda reallıq səhnəsinə geri qayıdan ənənəvi 

geosiyasət diqqət çəkir. Yaranmış boşluğu dolduran əsas tendensiya güc və milli 

maraqlar amilinin daha da ön plana çıxmasıdır. Başqa sözlə, dövlətlərarası 

münasibətlərdə idealizm və dəyərlərə istinad azalır, əvəzində realpolitik yanaşma 

üstünlük qazanır. Neorealist beynəlxalq münasibətlər nəzəriyyəsinin 

proqnozlaşdırdığı kimi, sistem anarxik qalmaqda davam etdikcə, dövlətlər başqa 

aktorların niyyətlərinə etibar etmirlər və nəticədə güc rəqabətinə girirlər. Doğrudan 

da, bugünkü qlobal nizam yenidən böyük güc mərkəzlərinin sərt rəqabət apardığı, 

qarşıdurma meyillərinin və genişmiqyaslı müharibə risklərinin artdığı bir düzənə 

çevrilib. Beynəlxalq münasibətlər artıq əməkdaşlıq və qarşılıqlı asılılıq ritorikasından 

çox, güc balansı və maraqların toqquşması prizmasından yozulur. 

Əvvəlki dövrdə böyük ölçüdə arxa planda qalmış “təsir dairələrinə bölünmə” 

anlayışı yenidən aktuallaşıb. Güc siyasəti (power politics) açıq şəkildə özünü büruzə 

verir: hər bir böyük dövlət öz təsir zonasını qorumaq və genişləndirmək uğrunda 

mübarizə aparır. Məsələn, Rusiya öz yaxın qonşuluğunu “xüsusi nüfuz dairəsi” 

sayaraq NATO-nun şərqə doğru genişlənməsini sərt güc vasitəsilə əngəlləməyə çalışır. 

Çin “tarixi ərazilər” iddiasıyla Cənubi Çin dənizində hərbi mövcudluğunu gücləndirir, 

Tayvanı inteqrasiya etmək niyyətini gizlətmir. ABŞ və kollektiv Qərb isə öz liderlik 

mövqeyini saxlamaq üçün həm Avropada, həm Asiyada siyasi-hərbi mövqelərini 

möhkəmləndirir. 2022-ci ildə, hələ C.Bayden administrasiyası dövründə Ağ Evin 

hazırladığı Milli Təhlükəsizlik Strategiyasında da etiraf olunduğu kimi, “post-soyuq 

müharibə dövrü bitmişdir” və beynəlxalq sistem artıq “əsas güclər arasında rəqabət” 

mərhələsinə daxil olmuşdur. Bu etiraf, güc rəqabətinin qlobal münasibətlərin aparıcı 

dinamiki olduğunu ABŞ tərəfindən rəsmi təsdiqləmişdir. 

Güc və maraqların önə çıxması həm də dövlətlərin milli suverenlik və 

təhlükəsizlik prioritetlərini hər şeydən üstün tutmasında təzahür edir. Ölkələr 

beynəlxalq öhdəliklərə selektiv yanaşır, qlobal problemlərin həllində ümumi 

maraqdan çox özlərinin qısamüddətli mənfəətlərini güdürlər. Məsələn, iqlim 

dəyişikliyi, pandemiyalar kimi qlobal çağırışlar qarşısında belə böyük güclər arasında 

həmrəylik zəifdir - hər kəs əvvəlcə özünü xilas etməyə çalışır. “Öncə Amerika” kimi 

şüarların populyarlaşması, yaxud Böyük Britaniyanın Brexit-lə qitə inteqrasiyasından 

imtina etməsi, eyni zamanda Çin və Rusiyanın suverenlik prinsipini önə sürərək 

universal dəyərlərə müqavimət göstərməsi onu göstərir ki, milli maraqlar uğrunda 

rəqabət beynəlxalq normativ dəyərləri üstələməyə başlayıb. Nəticə etibarilə, güc 

faktorunun artan əhəmiyyəti qlobal nizamın böhranını dərinləşdirir, ilk növbədə o 

səbəbdən ki, ortaq qaydalar zəiflədikcə etimadsızlıq və rəqabət mühiti güclənir. 

Qlobal nizamın böhranında birbaşa məsuliyyət daşıyan aktorlar əsasən məhz 

böyük dövlətlərdir. Beynəlxalq münasibətlərdə sistem qurucu və ya sistem dağıdıcı 

rol oynamaq gücü əksər hallarda  böyük güclərin əlində cəmləşir. Tarixi təcrübə 

göstərir ki, mövcud dünya nizamları adətən bu güclərin davranışları nəticəsində ya 

möhkəmlənir, ya da çökür. Bugünkü böhranın köklərini də böyük dövlətlərin son 

onilliklərdə yürütdüyü siyasətdə axtarmaq lazımdır. Bu kontekstdə ayrı - ayrı faktlara, 

proseslərə qısa nəzər salaq. 

Birincisi, ABŞ-ın siyasətindəki dəyişikliklər qlobal düzənə təsir göstərən başlıca 

amillərdəndir. ABŞ uzun illər liberal nizamın əsas müəllifi və “qarantı” sayılırdı; lakin 

son dövrdə Vaşinqtonun addımları əksər hallarda bu nizamı sarsıdıb. 2003-cü ildə 

BMT mandatı olmadan İraqa hərbi müdaxilə liberal nizamın hüquqi əsaslarına böyük 

zərbə vurmuşdu. Ardınca gələn dövrdə ABŞ-ın tək tərəfli addımları davam etdi: Paris 

İqlim Sazişindən çıxmaq qərarı, Trans-Sakit Okean Tərəfdaşlığı sazişini ləğv etmək, 

ÜTT qərarlarını nəzərə almayaraq proteksionist ticarət tarifləri tətbiq etmək kimi 

addımlar Birləşmiş Ştatların öz qurduğu qaydalara əməl etmədiyini göstərdi. Xüsusilə 

son zamanlarda müttəfiqlərlə açıq mübahisələrə girişilməsi, beynəlxalq institutların 

zəiflədilməsi, əvvəlcə güc tətbiq edib sonra legitimlik axtarışı kimi praktiki addımlar 

qayda-qanunu arxa plana atdı. Bu kimi addımlar Qərbin beynəlxalq hüququ və insan 

haqlarını müdafiə iddiasına xələl gətirdi. Yəni dünyanın aparıcı gücünün öz 

öhdəliklərindən geri çəkilməsi qlobal böhranı dərinləşdirən amilə çevrildi. 

İkincisi, Rusiyanın revizionist siyasəti mövcud nizamın ən açıq çağırışlarından 

biridir. SSRİ-nin dağılmasından sonra formalaşan unipolyar (təkqütblü) düzəndə 

Rusiya zəifləmiş, lakin heç vaxt geosiyasi ambisiyalarından əl çəkməmişdi. 2008-ci ildə 

Gürcüstana hərbi müdaxilə, ardınca 2014-də Ukraynadan Krımın ilhaqı, nəhayət 

2022-ci ildə Ukraynaya genişmiqyaslı müharibə - bütün bunlar Rusiyanın beynəlxalq 

hüququ kobud pozaraq gücə əsaslanan yeni reallıqlar yaratmaq cəhdləri idi. Moskva 

açıq şəkildə bəyan edir ki, Qərbin liderliyində qurulmuş nizam onun maraqlarını təmin 

etmir; NATO-nun Şərqi Avropada genişlənməsi, postsovet məkanında “rəngli 

inqilablar” Rusiyanın nəzərində Qərbin geopolitik ekspansiyası kimi görülür. Nəticədə 

Rusiya mövcud qaydaları tanımamağı, güc yolu ilə onları dəyişdirməyi özünün strateji 

xətti seçib. Bu isə qlobal sabitliyi ciddi sınaq qarşısında qoyur, çünki BMT TŞ-nin daimi 

üzvü olan bir nüvə dövləti beynəlxalq normları pozduqda onu cilovlamaq praktik 

olaraq mümkün olmur. Beləliklə, Rusiyanın siyasəti qlobal böhranın həm səbəbi, həm 

də təzahürüdür: Rusiya öz maraqları naminə böhranlı situasiya yaradır, bu isə liberal 

nizamı daha da zəiflədir. 

Üçüncüsü, Çinin yüksəlişi və siyasəti də yeni böhranlı dinamika yaradıb. Çin 

Xalq Respublikası son 30 ildə iqtisadi qüdrətini misilsiz dərəcədə artıraraq qlobal güc 

balansını dəyişib. Əvvəllər mövcud qaydalardan qismən faydalanan Çin, indi həmin 

qaydaları formalaşdırmaq iddiasına düşüb. Pekin beynəlxalq arenada “İkili 

standartlar” və “Qərb hegemonizmi” adlandırdığı yanaşmaya qarşı çıxır, “həqiqi 

multilateralizm” şüarı altında özünün nüfuz dairəsini genişləndirir. Bir tərəfdən, Çin 

BMT və digər qurumlarda mövcud beynəlxalq hüquq normalarına sadiq olduğunu 

vurğulayır, digər tərəfdən isə Asiya-Sakit Okean regionunda və Avrasiya məkanında 

öz iqtisadi və hərbi gücünə arxalanaraq alternativ qurumlar və qaydalar təşviq edir 

(məsələn, Asiya İnfrastruktur İnvestisiya Bankı, Bir Kəmər - Bir Yol Təşəbbüsü, Şanxay 

Əməkdaşlıq Təşkilatı və s.). Çin indiyə qədər liberal nizama tam inteqrasiya olmaqdan 

imtina edərək, onu öz milli maraqları prizmasından yenidən yazmağa çalışır. Bu isə 

qlobal idarəetmədə ikitirəlik yaradır: bir tərəfdə ABŞ və müttəfiqlərinin təsis etdiyi 

institutlar, digər tərəfdə isə Çinin və digər yüksələn güclərin yaratdığı paralel struktur 

və alyanslar. Böyük güclərin çəkisinin həlledici olması səbəbindən nizamın 

parçalanması və rəqabət edən vizyonların ortaya çıxması qlobal böhranı gücləndirir. 

Beləliklə, həm Qərb bloku (ABŞ və müttəfiqləri), həm də qeyri-Qərb gücləri 

(Rusiya, Çin və b.) öz siyasətləri ilə mövcud nizamı sarsıdıblar. Böyük dövlətlərin 

geosiyasi rəqabəti nəticəsində beynəlxalq sistemdə “qayda pozuntuları” normaya 

çevrilib: bir güc öz marağına uyğun davrananda, digərləri də analoji addımlarla cavab 

verir. Bəzi tədqiqatçıların qeyd etdiyi kimi, qlobal nizamlar ani olaraq çökmür - onlar 

adətən onları bir zamanlar dəstəkləmiş güclərin tədricən altını oymaqla dağılır. Məhz 

indi də belə bir proses müşahidə olunur: dünənə qədər liberal düzəni qoruyan böyük 

güclər bu gün onu öz hərəkətləri ilə içəridən sarsıdırlar. Nəticədə, qlobal böhranın 

əsas katalizatoru məhz bu böyük güclərin siyasətinin yaratdığı vakum və 

toqquşmadır. 

Mövcud böhranın digər fundamental səbəbi tarixi bir keçid dövrü ilə əlaqəlidir 

- dünya sistemi bir nizamdan yeni bir nizama keçid mərhələsindədir. Belə dönüş 

dövrləri tarixi təcrübədə həmişə çətinliklərlə, qarşıdurmalarla müşayiət olunur. Hal-

hazırda biz soyuq müharibədən sonra yaranmış təkqütblü (unipolyar) düzəndən 

çoxqütblü düzənə keçidin şahidiyik. 1990-cı illərin əvvəllərində SSRİ-nin süqutu ilə 

ABŞ dünya miqyasında yeganə fövqəldövlət olmuş, liberal nizamın əsasında 

hegemonluğa əsaslanan stabillik modeli təqdim edilmişdi. Lakin son onilliklərdə Çin, 

Rusiya, Hindistan kimi yeni güc mərkəzlərinin yüksəlişi və ABŞ-ın nisbi zəifləməsi ilə 

birqütblü nizam yerini getdikcə daha çox sayda böyük gücün söz sahibi olduğu 

çoxqütblü sistemə verməkdədir. Yeni dünya düzəni hələ tam oturuşmasa da, onun 

cizgiləri artıq görünməkdədir: burada müxtəlif güc mərkəzləri öz maraqlarına uyğun 

regional ittifaqlar qurur, qlobal liderlik homogen deyil, müxtəlif ölkələr və qurumlar 

arasında bölüşdürülür. 

Keçid dövrünün ən böyük problemi odur ki, köhnə qaydalar etibarlılığını itirir, 

yeniləri isə tam formalaşmayıb. Bu normativ boşluq şəraitində bəzi dövlətlər daha 

cəsarətli (bəzən təcavüzkar) davranışlarının səbəbi onlara mane olacaq ortaq 

mexanizmlərin zəif olmasını bilmələridir. Tarix təcrübə göstərir ki, hegemon gücün 

tənəzzülü dövründə və yeni güc balansı formalaşarkən toqquşmalar qaçılmaz olur. 

Məsələn, Birinci Dünya Müharibəsi öncəsi Britaniya imperiyasının zəifləməsi və yeni 

güclərin (Almaniya, ABŞ, Yaponiya) yüksəlişi sistemi təlatümə salmışdı; eynilə, soyuq 

müharibə bitərkən SSRİ-nin çökməsi Balkanlar, Afrika və Asiyada bir sıra 

münaqişələrlə müşayiət olundu. Bu gün də oxşar bir təlatümlü transformasiya prosesi 

gedir. Təhlükəsizlik Şurasında veto hüququna malik böyük güclər arasında 

konsensusun olmaması BMT-nin sabitləşdirici rolunu azaldır. Qlobal ticarət 

sistemində (ÜTT çərçivəsində) qaydalara əhəmiyyət verilmir, ölkələr milli iqtisadi 

təhlükəsizlik adı altında birtərəfli addımlar atırlar. Yeni nizam uğrunda rəqabət özünü 

həm də informasiya müstəvisində göstərir - rəqib güclər bir-birlərinin legitimliyini 

sarsıtmaq üçün ideoloji-təbliğati vasitələrdən istifadə edirlər  

Hazırda “yeni dünya düzəni”nin konturları uğrunda mübarizə gedir. Bəzi 

tədqiqatçılar belə hesab edir ki, yekunda vahid bir qlobal nizamdan deyil, bir neçə 

paralel nizamdan danışmaq lazım gələcək. Məsələn, realizm nəzəriyyəsinin tanınmış 

nümayəndəsi C. Mirşaymer iddia edir ki, soyuq müharibə sonrası liberal nizamın 

çökməsi qaçılmaz idi və nəticədə dünya “realist” əsaslarla yenidən təşkil olunacaq: 

qlobal iqtisadiyyatı idarə etmək üçün minimum əməkdaşlıq qaydaları qalacaq, lakin 

təhlükəsizlik sferasında ABŞ və Çin rəhbərliyində rəqib bloklar formalaşacaq4. Yəni, 

bəlkə də, bizi vahid beynəlxalq nizam yox, bir-birinə rəqib olan regional nizamlar 

 
4 https://direct.mit.edu/isec/article/43/4/7/12221/Bound-to-Fail-The-Rise-and-Fall-of-the-Liberal  

https://direct.mit.edu/isec/article/43/4/7/12221/Bound-to-Fail-The-Rise-and-Fall-of-the-Liberal

sisteminə malik dünya gözləyir. Qlobal idarəetmə daha parçalanmış, regionalizmə 

əsaslanan, rəqabətli xarakter ala bilər. 

Yeni nizamın təşəkkül tapması prosesi əvvəldə də qeyd etdiyimiz özü-

özlüyündə qlobal böhranın səbəblərindən biridir. Çünki keçid mərhələsindəki qeyri-

müəyyənlik və “köhnə ilə yeninin toqquşması” dünya siyasətində riskləri artırır. Bəzi 

güclər qaydalar tam müəyyənləşməmişkən mümkün qədər çox üstünlük qazanmağa 

çalışır, bu isə münaqişə ehtimallarını yüksəldir. Təhlükəsizlik dilemması kəskinləşir: 

hər bir güc özünü qorumaq üçün silahlanır, bu da başqalarını eyni addıma sövq edir. 

Beləliklə, yeni nizamın doğuluş sancıları qlobal böhranın mühüm tərkib hissəsinə 

çevrilir. Hazırkı böhran, bir mənada, yeninin doğulması ərəfəsində köhnənin 

canvermə ağrılarıdır. 

Nəticə 

Nəticə olaraq, qlobal nizamın mövcud böhranı çoxsəbəblidir və onun 

anlaşılması hərtərəfli yanaşma tələb edir. Əsasən, liberal dünya nizamının 

sütunlarının sarsılması, güc və maraqlar siyasətinin ön plana çıxması, böyük 

dövlətlərin dağıdıcı rəqabəti və yeni dünya düzəninin formalaşma mərhələsində 

olması kimi amillər bu böhranı doğuran başlıca səbəblərdəndir. Liberal qaydalar 

sisteminin etibarını itirməsi və beynəlxalq hüququn zəifləməsi qlobal sabitliyə zərbə 

vurub. Paralel olaraq, güc siyasətinin dirçəlişi və milli maraqların hər şeydən üstün 

tutulması beynəlxalq əməkdaşlığın imkanlarını məhdudlaşdırıb. Böyük güclərin - həm 

Qərbdə, həm də Şərqdə - apardıqları siyasət nəticəsində mövcud institutlar səmərəsiz 

qalıb, qaydalar pozulub və nəticədə etimadsızlıq mühiti yaranıb. Üstəlik, dünya 

nizamının unipolyardan çoxqütblüyə keçidi, yəni qüvvələr nisbətinin dəyişməsi, keçid 

dövrünə xas olan təlatümləri də özü ilə gətirir. 

Bu böhranlı mənzərəni izah etmək üçün həm neorealist, həm də neoliberal 

nəzəriyyələr müəyyən dərəcədə əsaslar təqdim edir. Neorealistlər haqlı olaraq bildirir 

ki, güc boşluqları və rəqabət beynəlxalq sistemin qaçılmaz reallığıdır və hazırda baş 

verənlər də məhz bu qanunauyğunluğun təzahürüdür. Neoliberallar isə xatırladır ki, 

ortaq qaydalar və institutlar olmadan anarxiyanın fəsadlarından qaçmaq çətindir - 

bugünkü böhran qismən də olsa, kollektiv institutların zəyifliyinin və ya güclər 

tərəfindən gözdən salınmasının nəticəsidir. 

Bəs irəliyə baxdıqda nə gözlənilir? Müxtəlif ssenarilər irəli sürülür. Bəzi 

mütəxəssislər nikbin proqnoz verərək düşünür ki, bu böhran qlobal nizamın 

yenilənməsi üçün zəruri bir silkələnmə ola bilər; yəni dövlətlər böhranın fəsadlarını 

dərk edib yenidən çoxtərəfli əməkdaşlığa qayıda bilərlər. Digərləri isə daha bədbin 

ssenariyə diqqət çəkirlər: qlobal nizam tam parçalanaraq regional bloklar 

çərçivəsində yeni güc iyerarxiyası yaranar, universal dəyərlər ikinci plana keçər.  

Qlobal nizamda böhranın əsas səbəblərini təhlil etmək, əslində, bizə bu 

böhrandan çıxış yollarını da anlamağa yardım edir. Beynəlxalq ictimaiyyət bu 

səbəbləri düzgün dəyərləndirməli, liberal dəyərlərlə realist maraqlar arasında yeni 

tarazlıq tapmağa çalışmalıdır. Əks təqdirdə, nə tamamilə idealist dəyərlərə söykənən 

kövrək bir nizam, nə də sərt güc rəqabətinə əsaslanan təhlükəli bir anarxiya 

uzunmüddətli sabitlik vəd etmir. Tarazlanmış, həm qaydalara, həm də reallıqlara 

uyğun bir yeni dünya nizamı yaratmaq çağırışı indiki böhranın doğurduğu ən vacib 

dərsdir. 

Müəllif: Mətin Məmmədli, Beynəlxalq Münasibətlərin Təhlili Mərkəzinin şöbə 
müdiri 

 


